
Purushottama Kavacham

પુરુષોત્તમકવચમ્

ઋષય ઊચુઃ ।
અથ નામ્નાં સહસ્રાખ્યં વદ સ્તોત્રં મહામુને ।
યસ્યાભ્યસનતઃ સદ્યઃ પ્રીયતે પુરુષોત્તમઃ॥ ૧॥
શ્રીશાણ્ડિલ્ય ઉવાચ -

પુરા કૃતયુગે દેવઃ સવિતા સુષુવે સુતામ્ ।
યમુનેતિ ચ વિખ્યાતાં દેવતાં ચે શુચિષ્મતીમ્॥ ૨॥
પપ્રચ્છ પિતરં સા ચ કઃ પરો વાપરો યતઃ ।
કથં પ્રાપ્યો ભવેદેષ તતઃ પ્રાહ પિતા સુતામ્॥ ૩॥
તપસા બ્રહ્મણા પૂર્વં જગત્સૃષ્ટમિતિ શ્રુતમ્ ।
તપસા ભવતી દેવં સ્વીયં વિજ્ઞાતુમર્હતિ॥ ૪॥
સા કલિન્દગિરિં  પ્રાપ્ય તપશ્ચક્રે સુદારુણમ્ ।
ધ્યાયન્તી રમણં દેવં બ્રાહ્મકલ્પમનીનયત્॥ ૫॥
તતઃ પ્રસન્નો ભગવાન્ શ્રીકૃષ્ણો ભક્તવત્સલઃ ।
પ્રાદુર્ભૂય ગિરૌ તત્ર વેણુનાદં ચકાર સઃ॥ ૬॥
તસ્ય નાદસ્ય હર્ષેણ દ્રવીભૂતા તતો હિ સા ।
દિવ્યરૂપા તતો જાતા જગતાં પાવની પરા॥ ૭॥
તસ્યૈ પ્રસન્નો ભગવાન્ નવકઞ્જમયીં  સ્રજમ્ ।
સારૂપ્યં ચ દદૌ પ્રાહ પ્રિયા ભવ સુભક્તિતઃ॥ ૮॥
ઇદં નામ્નાંસહસ્રં મે પઠ યેન વિબુધ્યસે ।
મમ લોકે સરિદ્રૂપે દિવ્યરૂપે પ્રવિશ્યતામ્॥ ૯॥
અસ્મિંશ્ચ   તે દ્રવે કાન્તે મજ્જતાં ભુક્તિમુક્તયઃ ।
ભવિષ્યન્તિ વશીભૂતા ભક્તિર્મે ન ચ ત્વાં વિના॥ ૧૦॥

દત્વા સહસ્રનામાખ્યં સ્તોત્રં સખ્યૈ હરિર્યયો ।
વિવસ્વન્તમનુજ્ઞાપ્ય સા ગતા હરિણા સહ॥ ૧૧॥
ઇદં સ્તોત્રં મયા લબ્ધં સ્વયં તુષ્ટાદ્વિવસ્વતઃ ।
પુણ્યં સ્વસ્ત્યયનં ભવ્યમાયુષ્યં હરિભક્તિદમ્॥ ૧૨॥
પાઠાદસ્ય પ્રજાયન્તે પુણ્યાઃ કામા મનોગતાઃ ।
પુત્રાશ્ચાપિ પ્રસૂયન્તે વિનીતાશ્ચિરજીવિનઃ॥ ૧૩॥
ભાગ્યવન્તઃ સુકૃતિનઃ  પિતૃભક્તા હરેઃ પ્રિયાઃ ।
કાન્તા ભવન્તિ સત્કાન્તા દાન્તાશ્ચાપિ પતિવ્રતાઃ॥ ૧૪॥
ચતુર્દ્દશ મહારત્નભોક્તા ભવતિ પાઠકૃત્ ।
મહારોગૈર્વિમુચ્યેત   દારુણૈર્બન્ધનૈરપિ॥ ૧૫॥
શત્રુભિશ્ચ વિષૈઃ શસ્ત્રૈઃ કૃત્યાભિશ્ચ ગ્રહૈરપિ ।
ભૂતૈઃ પ્રેતૈશ્ચ રક્ષોભિર્વહ્નિવાયુમહાભયૈઃ॥ ૧૬॥
મુચ્યતે વારિધૌ મજ્જન્ ત્રાયતે ચાપરાન્નપિ ।
સ્વચક્રે પરચક્રે ચ સેનાક્ષોભે પ્રજાક્ષયે॥ ૧૭॥
મહામારીભયે ચાન્યભયે વાતાશને ભયે ।
ગતં રાજ્યં ગતાં લક્ષ્મીં  રુદ્ધાં વા દારુણૈર્જનૈઃ॥ ૧૮॥
સામ્રાજ્યલક્ષ્મીમાપ્નોતિ કિમન્યત્ કથયામિ ભોઃ ।
દારિદ્ર્યાન્મુચ્યતે સોઽથ કુબેર ઇવ જાયતે॥ ૧૯॥
વિદ્યયાઽસૌ ગિરીશઃ સ્યાત્ સુરેષુ ત્રિદશેશ્વરઃ ।
વદાન્યતાં વિધિઃ સાક્ષાલ્લાવણ્યાન્મદનોપમઃ॥ ૨૦॥
મહાદેવાન્ વશે કુર્યાદ્ ભૂતાન્યપિ વશે નયેત્ ।
વિપર્યયં ચ જગતાં કુર્યાદ્બન્ધં દિવૌકસામ્॥ ૨૧॥
લોકાનાં રઞ્જનં કુર્યાન્નારીણામપિ મન્મથમ્ ।
પૂજ્યતે જગતીમધ્યે લોકાનુગ્રહકૃદ્ભવેત્॥ ૨૨॥
તસ્ય વાક્ જાયતે વેત્તા ભૂતભવ્યભવજ્જુષામ્  ।
યદ્યદિચ્છતિ તત્સર્વં કરસ્થં ચૈવ પશ્યતિ॥ ૨૩॥
હરિભક્તસ્તુ ભગવલ્લીલાં પશ્યતિ સર્વશઃ ।
નિજદોષાન્ પરગુણાન્ હરિદાસે મહાત્મનામ્॥ ૨૪॥

દૈન્યપ્રીતિં  સમાપ્નોતિ ગુરુભક્તિં  ચ વિન્દતિ ।
તતઃ કૃતાર્થ એવ સ્યાન્નિષેવ્યઃ સ્યાન્મહાત્મનામ્॥ ૨૫॥
હસ્તૌ પાદૌ ચ પ્રક્ષાલ્ય શુચિઃ શુદ્ધાત્મવાસનઃ ।
જિતેન્દ્રિયો વાગ્યતશ્ચ પૂર્વાસ્યઃ સ્વાસને સ્થિતઃ॥ ૨૬॥
આચમ્ય પ્રાણાનાયમ્ય કૃતરક્ષ્યઃ પઠેત્તતઃ ।
ધ્યાયન્ ભગવતો રૂપં વાઞ્છિતાર્થફલપ્રદમ્॥ ૨૭॥
હૃદયં ગોપિકાનાથો ભાલં મે જગદીશ્વરઃ ।
શ્રીકૃષ્ણો મે શિખાં પાતુ કવચં પાતુ ગોપતિઃ॥ ૨૮॥
નેત્રે પાતુ દધદ્વેત્રમસ્ત્રં વેણુધરો હરિઃ ।
મૂર્દ્ધાદિકણ્ઠપર્યન્તં શ્રીકૃષ્ણઃ સર્વદાઽવતુ॥ ૨૯॥
કણ્ઠાદિમધ્યપર્યન્તં શ્રીગોવિન્દોઽપિ રક્ષતુ ।
શ્રીગોપીજનકાન્તસ્તુ પાયાન્મધ્યાદિપાદતઃ॥ ૩૦॥
શ્રીમન્મુકુન્દચરણૌ  શરણં મેઽસ્તુ સર્વતઃ ।
શ્રીકૃષ્ણઃ શરણં મેઽસ્તુ બાલ્યે બાલસ્વરૂપધૃક્ ॥ ૩૧॥
ગોવિન્દશ્શરણં મેઽસ્તુ તારુણ્યે તરુણીપ્રિયઃ ।
કેશવઃ શરણં મેઽસ્તુ વાર્દ્ધક્યે વૃદ્ધવન્દિતઃ॥ ૩૨॥
આપન્નં ગોકુલાધીશઃ પ્રપન્નં ગિરિધારણઃ ।
વિપન્નં નન્દનન્દો માં સદા વ્રજપુરન્દરઃ॥ ૩૩॥
દિને કાલિન્દિનીકાન્તઃ રાત્રૌ શ્રીરાધિકેશ્વરઃ ।
સન્ધ્યાસુ સન્ધિવેલાસુ શ્રીમચ્ચન્દ્રાવલીપ્રિયઃ॥ ૩૪॥
અગ્રતો મે જગન્નાથઃ પૃષ્ઠતો બદરીપતિઃ ।
પાર્શ્વતો દ્વારકાનાથો રઙ્ગનાથસ્તથા  હરિઃ॥ ૩૫॥
ઇતિ શ્રીશાણ્ડિલ્યસંહિતાયાં પઞ્ચમે ભક્તિખણ્ડે એકોનવિંશોઽધ્યાયે 

પુરુષોત્તમકવચં સમ્પૂર્ણમ્ ।

The kavacham to be recited before the gopAladivyasahasranAmastotram.

